
ବ୍ରହ୍ମ  ହ  ଦେଵେଭ୍ୟୋ  ଵିଜିଗ୍ୟେ  ତସ୍ୟ  ହ  ବ୍ରହ୍ମଣୋ
ଵିଜୟେ  ଦେଵା  ଅମହୀୟଂତ  ॥  1॥

ତ  ଐକ୍ଷଂତାସ୍ମାକମେଵାୟଂ -ଵିଁଜୟୋଽସ୍ମାକମେଵାୟଂ
ମହିମେତି  ।  ତଦ୍ଧୈଷାଂ -ଵିଁଜଜ୍ଞୌ  ତେଭ୍ୟୋ  ହ
ପ୍ରାଦୁର୍ବଭୂଵ  ତନ୍ନ  ଵ୍ୟଜାନତ  କିମିଦଂ -ୟଁକ୍ଷମିତି  ॥  2॥

ତେଽଗ୍ନିମବ୍ରୁଵଂଜାତଵେଦ  ଏତଦ୍ଵିଜାନୀହି  କିମିଦଂ -
ୟଁକ୍ଷମିତି  ତଥେତି  ॥  3॥

ତଦଭ୍ୟଦ୍ରଵତ୍ତମଭ୍ୟଵଦତ୍କୋଽସୀତ୍ୟଗ୍ନିର୍ଵା
ଅହମସ୍ମୀତ୍ୟବ୍ରଵୀଜ୍ଜାତଵେଦା  ଵା  ଅହମସ୍ମୀତି  ॥  4॥

ତସ୍ମିନ୍ସ୍ତ୍ଵୟି  କିଂ -ଵୀଁର୍ୟମିତ୍ୟପୀଦꣳ  ସର୍ଵଂ
ଦହେୟଂ -ୟଁଦିଦଂ  ପୃଥିଵ୍ୟାମିତି  ॥  5॥

ତସ୍ମୈ  ତୃଣଂ  ନିଦଧାଵେତଦ୍ଦହେତି  ।  ତଦୁପପ୍ରେୟାୟ
ସର୍ଵଜଵେନ  ତନ୍ନ  ଶଶାକ  ଦଗ୍ଧୁଂ  ସ  ତତ  ଏଵ  ନିଵଵୃତେ
ନୈତଦଶକଂ -ଵିଁଜ୍ଞାତୁଂ -ୟଁଦେତଦ୍ୟକ୍ଷମିତି  ॥  6॥

ଅଥ  ଵାୟୁମବ୍ରୁଵନ୍ଵାୟଵେତଦ୍ଵିଜାନୀହି
କିମେତଦ୍ୟକ୍ଷମିତି  ତଥେତି  ॥  7॥

ତଦଭ୍ୟଦ୍ରଵତ୍ତମଭ୍ୟଵଦତ୍କୋଽସୀତି  ଵାୟୁର୍ଵା
ଅହମସ୍ମୀତ୍ୟବ୍ରଵୀନ୍ମାତରିଶ୍ଵା  ଵା  ଅହମସ୍ମୀତି  ॥  8॥

ତସ୍ମିନ୍ସ୍ତ୍ଵୟି  କିଂ -ଵୀଁର୍ୟମିତ୍ୟପୀଦଂ
ସର୍ଵମାଦଦୀୟ  ୟଦିଦଂ  ପୃଥିଵ୍ୟାମିତି  ॥  9॥

ତସ୍ମୈ  ତୃଣଂ  ନିଦଧାଵେତଦାଦତ୍ସ୍ଵେତି  ତଦୁପପ୍ରେୟାୟ
ସର୍ଵଜଵେନ  ତନ୍ନ  ଶଶାକାଦାତୁଂ  ସ  ତତ  ଏଵ  ନିଵଵୃତେ
ନୈତଦଶକଂ -ଵିଁଜ୍ଞାତୁଂ -ୟଁଦେତଦ୍ୟକ୍ଷମିତି  ॥  10॥

ଅଥେଂଦ୍ରମବ୍ରୁଵନ୍ମଘଵନ୍ନେତଦ୍ଵିଜାନୀହି
କିମେତଦ୍ୟକ୍ଷମିତି  ତଥେତି
ତଦଭ୍ୟଦ୍ରଵତ୍ତସ୍ମାତ୍ତିରୋଦଧେ  ॥  11॥



ସ  ତସ୍ମିନ୍ନେଵାକାଶେ  ସ୍ତ୍ରିୟମାଜଗାମ
ବହୁଶୋଭମାନାମୁମାଂ  ହୈମଵତୀଂ  ତାଗ୍ ମ୍ହୋଵାଚ
କିମେତଦ୍ୟକ୍ଷମିତି  ॥  12॥

॥  ଇତି  କେନୋପନିଷଦି  ତୃତୀୟଃ  ଖଂଡଃ  ॥

